ZAPISNIK SA DVANAESTE SJEDNICE SAVJETODAVNOG VIJEĆA  INICIJATIVE

„PARTNERSTVO ZA OTVORENU VLAST“

(Sarajevo, ul. Dubrovačka br. 6, sala u prizemlju zgrade, 20.1.2025. godine)
Dvanaesta sjednica Savjetodavnog vijeća inicijative „Partnerstvo za otvorenu vlast“ Vijeća ministara BiH održana je 20.1.2025. godine u ulici Dubrovačka br. 6., u Sarajevu sa početkom u 11.00 sati.
Sjednici su prisustvovali:
· Nedžad Salman –zamjenik predsjedavajućeg, (Ministarstvo pravde Bosne i Hercegovine);

· Selma Džihanović-Gratz – članica, (Ministarstvo pravde Bosne i Hercegovine);

· Alen Mrgud - član, (Agencija za statistiku Bosne i Hercegovine);

· Ivona Bulić -  zamjenica člana, (Agencija za statistiku);
· Halida Pašić - članica, (Ministarstvo finansija i trezora Bosne i Hercegovine);

· Dario Kihli - član, (Agencija za javne nabavke Bosne i Hercegovine);

· Mubera Begić – zamjenica članice, (Ured koordinatora za reformu javne uprave);

· Alen Vejzagić - član, (Fondacija CPI);

· Leila Bičakčić  - članica, (Centar za istraživačko novinarstvo).
Administrativno-tehnička podrška

· Danijela Lozančić - (Ministarstvo pravde Bosne i Hercegovine).
Sjednicu koja je počela u 11.00 sati otvorio je uvodnim obraćanjem g-din. Nedžad Salman.
Nakon što je konstatovano da postoji kvorum u skladu sa Poslovnikom o radu, za sjednicu je predložen slijedeći dnevni red:
1. Usvajanje dnevnog reda;

2. Usvajanje zapisnika sa 11. sjednice Savjetodavnog vijeća;

3. Finaliziranje mjera za 3. Akcioni plan;
4. Razno.
Ad 1. Usvajanje dnevnog reda;

Dnevni red je usvojen jednoglasno.

Ad 2. Zapisnik sa 11. sjednice Savjetodavnog vijeća inicijative POV je usvojen bez dodatnih komentara.
Ad 3.  Finaliziranje mjera za 3. Akcioni plan
U okviru ove tačke dnevnog reda g-din. Nedžad Salman je pozvao prisutne da potvrde mjere - aktivnosti za 3. Akcioni plan Vijeća ministara BiH za implementiranje inicijative „Partnerstvo za otvorenu vlast“. Istakao je, da je Ministarstvo pravde BiH za 3. Akcioni plan VM BiH za provedbu Inicijative „Partnerstvo za otvorenu vlast“, predvidjelo tri mjere. Prva mjera „Procjena rizika ranjivosti nevladinih organizacija od zloupotrebe pranja novca i financiranja terorizma“ bi se praktički nadovezivala na mjeru iz trenutnog Akcionog plana - upoznavanje organizacija civilnog društva sa konceptom stvarnog vlasništva. Druga mjera odnosi na „Pojednostavljenje postupka registracije pomoću računarskih programa koji bi sami generirali akte potrebne za registraciju“. U vezi te mjere, istakao je kako se u narednom periodu planira raditi na poboljšanju registra udruženja i fondacija koji vodi Ministarstvo pravde BiH, kako bi se izvodi iz registra mogli preuzimati on line putem, te kako realizacija ove mjere sigurno predstavlja veliki korak u prepoznavanju senzibiliranih potreba građana kojom bi se u konačnici izbjegao teret sačinjavanja akata potrebnih za registraciju NVO. Na ovaj način Ministarstvo pravde BiH na svojoj internet stranici uspostavilo bi besplatan računarski program, na način da bi podnositelji zahtjeva mogli odabrati odgovarajući paket, u zavisnosti od toga koji NVO žele registrovati. Također je naglasio kako vjeruje da bi ovaj pojednostavljeni postupak mogao sa sigurnošću predstavljati ekspanziju NVO-a na nivou BiH. Treća mjera odnosi se na realizaciju preostalih radionica planiranih 2. Akcionim planom („Podizanje svijesti i upoznavanje organizacija civilnog društva o značaju pitanja stvarnog vlasništva“), koje usljed objektivnih okolnosti nisu mogle biti održane tokom perioda važenja 2. Akcionog plana. 
Mubera Begić (Ured koordinatora za reformu javne uprave) je prisutnima potvrdila dvije mjere za 3. Akcioni plan. Prva mjera se odnosi na „Koordinaciju razvoja ekosistema otvorenih podataka (javnog podatkovnog dobra)“. Vezano za navedenu mjeru, istakla je kako će operativnost portala otvorenih podataka, kao i proaktivna objava informacija, omogućiti transparentan uvid u rad institucija i odluke koje se donose u ime građana. Navela je kako se građanima na ovaj način olakšava pristup informacijama, pri čemu se podnošenje zahtjeva na propisanom obrascu, poznavanje zakonskog okvira, čekanje ili eventualno plaćanje naknada za pristup informacijama zamjenjuje proaktivnim pristupom institucije i objavom informacija u obliku koji omogućuje njihovo pretraživanje i slobodnu upotrebu, ali i njihovu transformaciju i obrađivanje za različite namjene. Također je dodala kako proaktivna objava informacija na portalu otvorenih podataka osigurava da su informacije koje institucija posjeduje dostupne svima, a ne samo podnositeljima zahtjeva za pristup informacijama. Dalje, dodala je kako se druga mjera odnosi na „Unaprjeđenje transparentnosti u institucijama BiH“, te istakla da su neki važeći standardi proaktivne objave informacija zastarjeli i u pojedinim institucijama neprovodivi (institucije koje nemaju projektnih aktivnosti, te kako institucije ne provode javne konsultacije jer nisu u obavezi trenutno važećim aktima). Napomenula je kako će izrada, prilagođavanje i usvajanje novih standarda proaktivne transparentnosti omogućiti transparentniji uvid u rad institucija i odluke koje se donose u ime građana. Također je istakla da, ukoliko nemaju odgovarajuće informacije, građani nisu u mogućnosti ostvariti svoja prava i pristup uslugama koje pruža javni sektor, obzirom da pristup informacijama spada u osnovne alate za praćenje rada izabranih dužnosnika, te predstavlja osiguranje veće odgovornosti za trošenje novca poreznih obveznika.
G-din. Dario Kihli (Agencija za javne nabavke BiH) je potvrdio jednu mjeru koja se odnosi na „Transparentne ugovore o javnoj nabavci“ te dodao kako će pristupiti izradi modula. Naglasio je kako u pripremi imaju i potpuno novi Zakon o javnim nabavama u kojem će sve to i biti inkorporirano, i u konačnici i realizirano. Istakao je kako je trenutni Zakon usaglašen sa preko 80% Direktiva Evropske komisije, te kako dio koji nije usaglašen više predstavlja finese kroz par suštinskih stvari koje će se realizirati u narednom periodu. Naglasio je kako će objavljivanjem ugovora o javnoj nabavci biti omogućen transparentan uvid u provođenje postupaka javnih nabavki, te praćenje realizacije ugovora, što će omogućiti jednostavniji rad nadležnih organa kao što su uredi za reviziju finansijskog poslovanja, po potrebi tužilaštava i drugih organa za sprovođenje zakona, te nevladinih organizacija, čime bi se trebao smanjiti rizik korupcije u ovoj oblasti. 
G-din. Alen Mrgud (Agencija za statistiku Bosne i Hercegovine) je potvrdio da se nadovezuju na treću mjeru prethodnog Akcionog plana, naglasivši kako već postoji sistem u kojem su ugrađeni određeni podaci ali da isti još nije zaživio zbog određenih organizacionih problema na čijem se rješavanju radi, te da se nada kako će u budućnosti imati valjanu produkciju i ažuriranje. Također je istakao kako su zadovoljni učinjenim pomacima. Istakao je kako su sa druge dvije mjere ambiciozni jer se nadovezuju na projekat koji imaju sa Europskom komisijom (upotreba administrativnih podataka) pa su isto dodali u mjeru. Naglasio je i kako rade na tome da bude uključeno što više državnih institucija, kao i institucija na nivou entiteta, sa što više podataka, jer trenutno imaju obaveze prema Eurostatu i otprilike broj setova koji se šalje na godišnjoj bazi nije na zavidnom nivou, obzirom da ne raspolažu potrebitim podacima. Pored toga, u narednom periodu će se pregovarati sa institucijama da im učine dostupnim podatke kojima raspolažu za statističke svrhe. Dodao je i kako već imaju neke načelne dogovore s VSTV-om i Ministarstvom sigurnosti BiH, te kako ideja nije samo da se dobiju podaci nego i da se uradi svojevrsna promocija institucija kroz važnost javnih registara, te da institucije koje nemaju uspostavljenje registre u budućnosti rade na tome. Istakao je kako je, po uzoru na svjetske modele, potrebno  uspostaviti tzv. (Government Service Bus - GSB) za interoperabilnost između institucija. Naveo je kako za cilj imaju promociju uspostave registara, te kako je ideja da se krene s uspostavom bilo kojeg načina razmjene.

G-din Nedžad Salman istakao je kako se i Ministarstvo pravde BiH opredijelilo krenuti ambicioznije, naglašavajući kako su i sami postavili visok cilj u zadovoljavanju ne samo realizacije Akcionog plana, nego će svojim mjerama i dalje doprinositi ostvarenju zahtjeva i preporuka postavljenih od strane Moneywalla-a i FATF-a. Naveo je kako je u zadnjem izvještavanju Moneywall-a u dijelu koji se ticao nevladinog sektora, podijelio informaciju o aktivnostima vezanim za radionice o rizicima po pitanju stvarnog vlasništva, te kako su iste visoko pozdravljene. 
G-din Alen Mrgud se nadovezao, kazavši kako je ideja odlična te kako se nada da će Agencija za statistiku Bosne i Hercegovine u svojoj namjeri i uspjeti.

G-đa. Halida Pašić (Ministarstvo finansija i trezora BiH) je potvrdila da će Ministarstvo finansija i trezora BiH u narednom Akcionom planu nastaviti sa mjerom „Budžet za građane“, modificirajući istu kroz pokušaj unaprjeđenja transparentnosti kroz pristup informacijama o javnim finasijama. Navela je kako je već objavljen Priručnik za pripremu budžeta za građane na web stranici Ministarstva finansija i trezora BiH, prema kojem svaka institucija priprema svoj naredni budžet za građane i isti objavljuje na svojoj web stranici. Na kraju je istakla kako se nada da će navedeno biti uspješno implementirano.
G-đa. Leila Bičakčić je istakla da su sve navedene mjere velikim dijelom ambiciozne, te da, iako je svjesna mogućnosti u okviru u kojem institucije djeluju, smatra da su sve mjere zaista realne i itekako izvodive. Napomenula je da je od ključnog značaja povezivanje različitih mjera kroz akcione planove OGP-a i sve ostale planske i strateške dokumente, da se one uvezuju i da nisu to samo individualne mjere, jer će se tako ustvari unaprijediti i izvršivost mjera ukoliko one već postoje u nekim drugim strateškim dokumentima, akcionim planovima te planovima vlada. 
Na kraju ove tačke dnevnog reda, obzirom da su sve mjere potvrđene, g-din. Salman je konstatovao da se može pristupiti finaliziranju izrade 3. Akcionog plana i upućivanju Vijeću ministara BiH na razmatranje i usvajanje. 
Ad 4. Razno
G-đa. Leila Bičakčić istakla je kako se približava „OGP sedmica“ koja će se održati u maju 2025. godine, te da bi u tom smislu bilo dobro da se shodno mogućnostima izradi, pa možda i uz finansijsku podršku OGP Sekretarijata, neki vid javne akcije. Navela je da bi bilo dobro da se objavi ono što jeste dostupno kroz ovakve OGP akcije, zašto je to važno i kakvi su benefiti te iskoraci napravljeni u smislu popularizacije korištenja takvih podataka, dodavši kako vjeruje da bi isto sa sigurnošću privuklo i institucije na drugim administrativnim nivoima da promoviraju otvorenost podataka, što bi u  u konačnici dovelo do proširenja krug sudionika u  ovim procesima.
G-din. Nedžad Salman je pozdravio navedenu ideju, te naveo kako će se isto svakako konkretizirati prije „OGP Sedmice“.
Na 12. sjednici Savjetodavnog vijeća usvojeni su slijedeći zaključci:

1. Izrada finalne verzije 3. Akcionog plana,
2. Izrada i usuglašavanje sadržaja za OGP sedmicu. 
Sjednica Savjetodavnog vijeća je zaključena u 11:30 sati.

        Zapisničar                                                                                 Zamjenik Predsjedavajućeg
Danijela Lozančić                                                                                  Savjetodavnog vijeća

                                                                                                                   Nedžad Salman 
Sarajevo, 20.1.2025.godine
